
Smurning sjúkra
22. tími



Tilgangur:
Að þekkja að smurning sjúkra er sakramenti sem veitir sjúklingnum kraft til
að mæta þjáningum sínum og undirbýr hann fyrir að mæta Guði. Að vita
að ef einhver verður alvarlega veikur köllum við á prest.
Læra að við getum lagt okkar að mörkum með því að biðja fyrir veikum og
deyjandi, t.d. Miskunarrósakransinn.

Námsefni:
Tíst með Guði, 3.40
Leyfið börnunum að koma til mín, Kafli 37, bls 41
Myndband:
https://youtu.be/dUlP_0TpRgo
Biblían, Jakobsbréfið. 5. kafli, vers 14-15
https://biblian.is/biblian/jakobsbrefid-5-kafli/
Miskunarrósakransinn
Fyrir kennara:
Saga miskunarrósarkranssins
https://youtu.be/-YrfxXb8Uwk

Hugmynd af kennslustund:
Tölum saman um sakramenti sjúkra og fyrirgefningu syndanna. Ræðum
um veikindi og dauðann.
Lesum saman textan hér að neðan og horfum á myndband.
Lesum saman í Jakobsbréfinu.
Biðjum miskunarrósakransinn.

Faðir vor - einu sinni:

Faðir vor, þú sem ert á himnum. Helgist þitt nafn; komi þitt ríki; verði þinn
vilji, svo á jörðu sem á himni. Gef oss í dag vort daglegt brauð; og fyrirgef
oss vorar skuldir, svo sem vér og fyrirgefum vorum skuldunautum; og eigi
leið þú oss í freistni, heldur frelsa oss frá illu. Amen.
Þá kemur Maríubæn - einu sinni:
Heil sért þú María, full náðar. Drottinn er með þér; blessuð ert þú meðal
kvenna; og blessaður er ávöxtur lífs þíns, Jesús.
Heilaga María, Guðsmóðir, bið þú fyrir oss syndugum mönnum, nú og á
dauðastundu vorri. Amen.
Síðan postullega trúarjátningin - einu sinni:
Ég trúi á Guð Föður almáttugan, skapara himins og jarðar.
Og á Jesúm Krist, hans einkason, Drottin vorn; sem getinn er af Heilögum
Anda, fæddur af Maríu mey; leið undir valdi Pontíusar Pílatusar, var
krossfestur, dáinn og grafinn, sté niður til heljar, reis á þriðja degi aftur upp
frá dauðum, sté upp til himna, situr við hægri hönd Guðs Föður almáttugs
og mun þaðan koma að dæma lifendur og dauða.
Ég trúi á Heilagan Anda, heilaga kaþólska kirkju, samfélag heilagra,
fyrirgefningu syndanna, upprisu holdsins og eilíft líf. Amen.
Eftir þennan inngang hefst hin eiginlega miskunnarbæn.
Við stóru perlurnar er beðið - einu sinni:
Eilífi Faðir, ég fórna þér líkama og blóði, sálu og guðdómi þíns heitt elskaða
sonar, Drottins vors Jesú Krists, til þess að öðlast fyrirgefningu synda vorra
og synda alls heimsins.
Við litlu perlurnar er beðið - tíu sinnum:
Vegna þungbærra þjáninga hans, miskunna þú oss og gjörvöllum heimi.
Við lok talnabandsins er endurtekið þrisvar:
Heilagi Guð, heilagi sterki Guð, heilagi ódauðlegi Guð,
miskunna þú oss og gjörvöllum heimi.



Er smurning sjúkra það sama og síðasta smurning?

Jesús heimsótti hina sjúku og læknaði þá (LÚK 4:38–40). Lærisveinar hans
áttu að gera það sama (MRK 16:17–18). Fyrstu kristnu mennirnir kölluðu á
öldunga safnaðarins þegar einhver veiktist til að „smyrja hann með olíu í
nafni Drottins og biðjast fyrir yfir honum“ (JAK 5:14–15).

Von eða örvænting?
Þegar fólk er veikt eða alvarlega slasað þjáist það bæði líkamlega og
andlega og finnst það í vanmætti sínum aflvana og ráðalaust. Líf þeirra
hefur breyst og þau eru háð hjálp annarra. Þar sem erfitt getur reynst að
sætta sig við þessar byrðar, er mjög hætt við að hinn sjúki eða slasaði verði
sorgmæddur, hræddur eða vonlaus. Jafnvel sá sem trúir getur freistast til
sjálfsvorkunnar eða vonleysis, eða reiðst Guði og fyllst örvæntingu. Á hinn
bóginn geta veikindi eða meiðsli fært menn nær Guði, því að þetta sýnir
hinn sanna tilgang lífsins: Samfélagið við hann. Til að hjálpa okkur að
takast á við veikindi eða meiðsli býður kirkjan okkur smurningu sjúkra, sem
er ætluð þeim sem eiga við alvarleg veikindi að stríða, meiðsli eða fötlun;
þeim sem eru í lífshættu; þeim sem þjást vegna ellihrumleika; eða þeim
sem þurfa að gangast undir áríðandi uppskurð.

Síðasta sakramentið?

Smurning sjúkra er oft kölluð síðasta sakramentið ef það er veitt fólki sem
liggur fyrir dauðanum.

Samt er það svo, að ef viðkomandi er fær um að þiggja það, er
altarissakramentið síðasta sakramentið sem hann tekur á móti áður en
hann deyr. Þessi síðasta meðtaka altarissakramentisins er einnig nefnd
viaticum (af latneska orðinu sem merkir „vegarnesti“), vegna þess að líkami
Jesú er gefinn deyjandi fólki til að styrkja það á síðasta hluta ferðalagsins til
Guðs.



Sumir fresta smurningu sjúkra þangað til dauðinn er yfirvofandi. Það er ekki
rétt af ýmsum ástæðum. Þeir neita sér þá um þann styrk og þá lækningu
sem Guð vill gefa þeim í veikindunum og kannski þá náð sem þörf er á
áður en þeir deyja. Til viðbótar kemur, að ef viðkomandi bíður of lengi með
að kalla til prest, gæti hann verið meðvitundarlaus þegar presturinn kemur
og ófær um að meðtaka sakramentið. Önnur ástæða fyrir því að fresta ekki
smurningu sjúkra er sú, að hægt er að taka á móti henni oftar en einu sinni.

Styrkur, friður og hugrekki
Með sakramenti smurningar sjúkra gefur Guð okkur styrk, frið og kjark til að
bera þjáningar okkar. Sakramentið hjálpar okkur einnig við að læknast
líkamlega, ef Guð vill. Ef ekki, þá hjálpar sakramentið okkur við að búa
okkur undir dauðann eða að berjast við áframhaldandi sjúkdóma eða fötlun.
Ef mögulegt er ætti hinn sjúki að meðtaka sáttasakramenti áður. Ef það er
ekki hægt, hlýtur hann fyrirgefningu synda sinna í sakramenti smurningar
sjúkra.

Sakramenti smurningar sjúkra
Endurtaka
nlegt:

Já Efni: Olía sjúkra

Sá sem
framkvæ
mir:

Biskup, prestur Aðgerð: Smurt með olíu sjúkra
á enni og hendur



Áhrif: Andlegur styrkur,
tengsl við þjáningar
Krists, fyrirgefning
synda, lækning
sálarinnar og
hugsanlega lækning
líkamans

Orð: „Megi Drottinn, fyrir
þessa heilögu
smurningu, í kærleika
sínum og miskunn
hjálpa þér með náð
Heilags Anda. [Amen.]
Megi Drottinn sem
frelsar þig frá syndum
þínum endurleysa þig
og reisa þig upp.“
[Amen.]

Samfélag
Páll postuli skrifaði: „Enginn af oss lifir sjálfum sér og enginn deyr sjálfum
sér. Ef vér lifum, lifum vér Drottni, og ef vér deyjum, deyjum vér Drottni“
(RÓM 14:7–8). Hægt er líta á þjáningarnar eingöngu sem neikvæða reynslu,
eða eitthvað sem tengir okkur við Jesú og gerir okkur líkari honum. Við
iðkum ekki trúna ein og útaf fyrir okkur og við ættum ekki heldur að bera
sjúkdóma okkar ein. Það er eitt af hinum líkamlegu miskunnarverkum að
heimsækja sjúka og biðja fyrir þeim. Það getur verið til mikillar huggunar að
meðtaka sakramenti smurningar sjúkra í viðurvist fjölskyldu, vina og
hjúkrunarfólks. Þau eru í hlutverki fulltrúa allra kristinna manna, kirkjunnar,
sem biður fyrir hinum sjúka.

Látum ekki dragast að kalla á prest: Smurning sjúkra er handa þeim sem
sjúkir eru eða deyjandi. Hún gefur styrk og læknar stundum.

Leyfið börnunum að koma til mín:



Sakramenti sjúkra

Í Colkata á Indlandi reka Kærleiksboðberar Hl. móður Teresu sjúkrahús fyrir
deyjandi götufólk og hjálpa því að deyja með reisn.

Við skulum hugsa okkur að einhver veikist. Læknirinn telur að hann muni
ekki deyja strax. Samt er hann alvarlega veikur og lækning virðist ekki
möguleg. Þá er presturinn beðinn að veita sakramenti sjúkra.
Sakramenti sjúkra er sakramenti sem veitir sjúklingnum fyrirgefningu
syndanna, kraft til að bera þjáningar sínar og gefur stundum meira að
segja lækningu.
Í þessu sakramenti biðjum við því um tvöfalda lækningu. Fyrst biðjum við
um lækningu sálarinnar með fyrirgefningu syndanna. Við biðjum líka um



lækningu líkamans. Auðvitað þurfum við ekki sakramenti sjúkra ef við
kvefumst. Við ættum heldur ekki að bíða þangað til sjúklingurinn er næstum
dáinn.
Við biðjum um sakramenti sjúkra þegar einhver er alvarlega veikur og
talið er að hann muni kannski deyja.
En við biðjum líka um að sjúklingnum batni. Stundum bíða menn of lengi
með sakramenti sjúkra. Þá er ekki kallað á prestinn fyrr en sjúklingurinn er
dáinn.
Þegar sjúklingurinn er dáinn má presturinn ekki útdeila sakramenti
sjúkra.
Þess vegna köllum við tímanlega á prestinn því sakramenti sjúkra er
mikilvægt. Það veitir sjúklingnum kraft. Þegar það kemur sér vel getur það
líka læknað sjúklinginn. En sakramentið hjálpar honum að minnsta kosti til
þess að treysta Guði og getur líka minnkað óttann við að deyja.
Sjúklingurinn hlýtur einnig fyrirgefningu syndanna og lausn frá yfirbót þegar
hann þiggur þetta sakramenti.
Sakramenti sjúkra veitir sjúklingnum kraft, styrkir hann í trúnni á Guð,
læknar hann ef svo ber undir og fyrirgefur honum syndir hans ef það
er nauðsynlegt.
Stundum kemur fyrir að einhver verður svo veikur að hann fær sakramenti
sjúkra en læknast síðan. Ef hann veikist svo aftur má hann aftur þiggja
sakramenti sjúkra. Og ef hann veikist enn meir má hann enn og aftur þiggja
þetta sakramenti.
Sá sem veikist má alltaf veita sakramenti sjúkra viðtöku, líka þegar
sjúkdómurinn versnar.

Hvað er sakramenti sjúkra?
Sakramenti sjúkra er sakramenti
sem veitir sjúklingnum fyrirgefningu syndanna,
kraft til að bera þjáningar sínar
og gefur stundum meira að segja lækningu.
Hvenær biðjum við um sakramenti sjúkra?



Við biðjum um sakramenti sjúkra þegar einhver er alvarlega veikur og
talið er að hann muni kannski deyja.
Hvenær má presturinn ekki útdeila sakramenti sjúkra?
Þegar sjúklingurinn er dáinn má presturinn ekki útdeila sakramenti
sjúkra.
Hvað veitir sakramenti sjúkra sjúklingnum?
Sakramenti sjúkra veitir sjúklingnum kraft, styrkir hann í trúnni á Guð,
læknar hann ef svo ber undir og fyrirgefur honum syndir hans ef það
er nauðsynlegt.
Hversu oft má veita sakramenti sjúkra viðtöku?
Sá sem veikist má alltaf veita sakramenti sjúkra viðtöku, líka þegar
sjúkdómurinn versnar.


